REZIME RADA
U uvodnom dijelu magistarskog rada, obrađen je edukativni i društveni status osoba sa oštećenim sluhom. Edukativni status je definiran kroz modele edukacije, oblike komunikacije u edukaciji, te surdopedagošku i surdopsihološku evaluaciju, kroz razvoj govora i jezika, kognitivnih sposobnosti i procjenu znanja u edukaciji. Posebna pažnja posvećena je profesionalnoj orjentaciji i profesionalnoj rehabilitaciji, sa posebnom naznakom na savjetovanje na izbor zanimanja, koje zajedno sa zapošljavanjem mogu biti pretpostavka društvene integracije, kao i determinanta društvenog statusa osoba sa oštećenim sluhom. Ispitivanje je izvršeno na uzorku N=243 ispitanika, koji je podijeljen na 3 subuzorka. Prvi subuzorak činili su ispitanici sa oštećenjem sluha (n=122), drugi subuzorak činili su čujući ispitanici (n=63) i treći subuzorak činili su zakonodavci (predstavnici zakonodavne vlasti na entitetskim i državnom nivou u Bosni i Hercegovini). U uzorak ispitanika ušli su ispitanici izabrani metodom slučajnog izbora, a razlog ovakvog strukturiranja uzorka je što u edukatvnom i društvenom statusu participiraju, ne samo osobe sa oštećenjem sluha već i društveno okruženje i zakonskke predispozicije. Za ispitivanje povezanosti edukativnog i društvenog statusa, korištena su dva sistema varijabli, od kojih je jedan sistem sačinjavao moderator varijeble osnovnih obilježja ispitanika sa oštećenjem sluha, a drugi sistem činio je 15 varijabli, metrijski provjerenih i pouzdanih za intencionalno ispitivanje povezanosti edukacijskog i društvenog statusa. U evaluaciji rezultata istraživanja, korištena je deskriptivna analiza diskriminacijska analiza, multikorelacijska analiza i faktorska analiza, a rezultati pokazuju na postojanje multiple povezanosti determinanti edukacijskog sa pojedinim determinantama društvenog statusa. Uzroci tih povezanosti, testirani su na razinama statističke značajnosti od P=0,01 uz primjenu Fisherovih i Beta vrijednosti regresijskog modela u testiranju te povezanosti, a zakonomjernosti informacija o stupnju povezanosti, testirane su na razinama interkorelacija primijenjenih varijabli. Sve determinante edukacijskog i društvenog statusa u primjenjenom sistemu varijabli su prema rezultatima ovog istraživanja značajne, a posebno determinanta dobrog osposobljavanja za pojedina zanimanja sa kojom se u izvjesnoj mjeri može prevazići slabiji društveni položaj osoba sa oštećenjem sluha, koji je evidentiran i potvrđen u ovom istraživanju.  

